BUNGE LA TANZANIA

MAJADILIANO YA BUNGE

MKUTANO WA KUMI NA SITA
(Kikao cha Thelathini Na Sita – Tarehe 23 Julai, 2009)

(Kikao Kilianza Saa Tatu Asubuhi)

DUA

HATI ZILIZOWASILISHWA MEZANI

NAIBU WAZIRI WA ELIMU NA MAFUNZO YA UFUNDI – MHE. MWANTUMU B. MAHIZA: Mheshimiwa Naibu Spika, kwa niaba ya Waziri wa Elimu na Mafunzo ya Ufundi, naomba kuweka Mezani Hotuba ya Bajeti ya Wizara ya Elimu na Mafunzo ya Ufundi, na Kitabu Cha Takwimu Muhimu za Elimu, “Basic Education Statistics (BEST),” kwa Mwaka 2009/2010. Naomba kuwasilisha. 

MWENYEKITI WA KAMATI YA HUDUMA ZA JAMII – MHE. OMAR S. KWAANGW’: Mheshimiwa Naibu Spika, naomba kuweka Mezani Taarifa ya Kamati ya Huduma za Jamii, kuhusu Utekelezaji wa Majukumu ya Wizara ya Elimu na Mafunzo ya Ufundi kwa Mwaka 2008/2009 pamoja na maoni ya Kamati kuhusu Makadirio na Mapato na Matumizi ya Wizara hiyo kwa Mwaka wa Fedha 2009/2010. Naomba kuwasilisha.

MHE. NURU AWADH BAFADHIL K.N.Y. MSEMAJI MKUU WA KAMBI YA UPINZANI KUHUSU WIZARA YA ELIMU NA MAFUNZO YA UFUNDI: Mheshimiwa Naibu Spika, kwa niaba ya Msemaji Mkuu wa Kambi ya Upinzani, napenda kuweka Mezani Taarifa ya Msemaji Mkuu wa Kambi ya Upinzani kuhusu Makadirio ya Matumizi ya Wizara ya Elimu na Mafunzo ya Ufundi kwa Mwaka wa Fedha 2009/2010. Naomba kuwasilisha. 

NAIBU WAZIRI WA NISHATI NA MADINI: Mheshimiwa Naibu Spika, kwa niaba ya Waziri wa Nishati na Madini naomba kuwasilisha Mezani Randama za Makadirio ya Wizara ya Nishati na Madini kwa Mwaka wa Fedha 2009/2010. Naomba kuwasilisha. 
MASWALI KWA WAZIRI MKUU

NAIBU SPIKA: Leo Kiongozi wa Kambi ya Upinzani hayupo, kwa hiyo tunaenda kwa Mheshimiwa Luhaga Mpina. Swali la kwanza litaulizwa kwa Waziri Mkuu.

MHE. LUHAGA J. MPINA: Mheshimiwa Naibu Spika. Kwa kuwa, watu wote ni sawa mbele ya sheria, na kwa kuwa wanayo haki sawa bila ya ubaguzi wowote, kulindwa na kupata haki mbele ya sheria kama inavyoainishwa katika Ibara ya 13 (1) ya Katiba ya Jamhuri ya Muungano wa Tanzania, na Sheria namba 15 ya mwaka 1984, Ibara ya 6. Je, Serikali hufanya jitihada gani…

NAIBU SPIKA: Hiyo Microphone yako kidogo inaleta matatizo, hatukusikii vizuri. Unaweza kuhama? 

WAH. WABUNGE: Hapo hapo!

NAIBU SPIKA: Commander ni mmoja, wote mnafanya kazi gani ya kusema? Haya… (Kicheko).
MHE. LUHAGA J. MPINA: Mheshimiwa Naibu Spika, naomba sasa nirudie swali langu. Kwamba, kwa kuwa, watu wote wana haki sawa mbele ya sheria, na kwa kuwa wanayo haki bila ya ubaguzi wowote, kulindwa na kupata haki sawa mbele ya sheria. Kama inavyoainishwa katika Katiba ya Jamhuri ya Muungano wa Tanzania, Ibara ya 13 (1) na Sheria Namba 15 ya mwaka 1984, Ibara ya 6. Je, Serikali hufanya jitihada gani za kuhakikisha kwamba Sheria tunazozitunga hapa Bungeni, zinafahamika kwa wananchi ili kuepusha wananchi wasiozijua, kuvunja sheria na kwamba wasionewe kwa kutokujua haki zao? (Makofi).

WAZIRI MKUU: Mheshimiwa Naibu Spika, naomba nimjibu ndugu yangu Mpina, swali lake kama ifuatavyo:-

Mheshimiwa Naibu Spika, jukumu la kutoa elimu kwa ajili ya sheria zote zinazotungwa hapa Bungeni, kwa upande mmoja ni jukumu la Serikali yenyewe na hasa Wizara ambayo inakuwa imeongoza mjadala wa upitishaji wa hiyo sheria. Lakini Vyombo vya Habari navyo vinasaidia sana katika kutoa hiyo elimu, lakini vilevile Wabunge na ninyi huwa mna fursa kubwa tu ya kusaidia kutoa hiyo elimu. Kwa hiyo ninachoweza kusema tu ni kwamba, ni jukumu la kila mtu kwa ujumla kutambua tu kwamba sheria zikishatungwa, ni juu yetu sisi sote kusaidiana kutoa elimu kwa wahusika wote kwa kadri itakavyowezekana. 

MHE. LUHAGA J. MPINA: Mheshimiwa Naibu Spika, Mheshimiwa Waziri Mkuu, atakubaliana na ushauri wangu kuwa, kwa kuwa sheria nyingine zinahusu shughuli za kila siku za wananchi; kwa mfano zile sheria zinazohusu wanyamapori kwa wananchi wanaoishi kandokando. Serikali itachukua jukumu la kutoa semina na kuzitafsiri sheria hizo kwa lugha nyepesi na kuzisambaza kwa wananchi ili wazielewe na wasiendelee kuonewa na wakati mwingine wasivunje sheria bila kujua? 

NAIBU SPIKA: Lugha nyepesi, hapo una maana Kiswahili? Au? 

WAZIRI MKUU: Mheshimiwa Naibu Spika, ushauri wake tunauchukua. Tutaomba Wizara inayohusika ifanye hiyo kazi. (Makofi).

MHE. FUYA G. KIMBITA: Mheshimiwa Naibu Spika, nashukuru kwa kunipatia nafasi hii. Mheshimiwa Waziri Mkuu, jiji letu la Dar-es-Salaam, ndio kioo cha nchi yetu, ni kitovu cha mapato kwa maana ya kuwa na viwanda vingi na wafanyakazi wengi. Na ili tuweze kuendelea ni lazima tuthamini sana muda na kuutumia vizuri.

Mheshimiwa Naibu Spika, kwa kuwa, katika Jiji la Dar-es-Salaam, kuna msongamano mkubwa sana wa magari hasa kwenye makutano ya barabara, junctions, ambao unasababisha upotevu wa muda mwingi sana kwenda au kurudi majumbani. Je, Serikali itakubaliana na mimi sasa, umefika wakati muafaka kabisa wa kujenga barabara za kupishana za juu kwa maana ya fly overs, katika makutano yote makubwa katika jiji la Dar-es-Salaam? 

WAZIRI MKUU: Mheshimiwa Naibu Spika, kwanza naomba nikubaliane na Mheshimiwa Kimbita, kwamba tunalo tatizo la msongamano wa magari hasa kwenye barabara zetu za Dar-es-Salaam, si katika maeneo ya makutano ya barabara tu, lakini kwa ujumla wake na sababu zake ni nyingi. Lakini niseme kwamba rai yake Serikali imeshaanza kuifanyia kazi, tuliwaomba wenzetu wa Serikali ya Japan, waweze kutusaidia katika zoezi hili kufanya uchunguzi na kujaribu kutoa mapendekezo Serikalini. Kwa hiyo hilo ni jambo mojawapo kati ya mambo mengi ambayo yanatazamwa na Serikali katika kujaribu kupunguza msongamano kwenye miji yetu mikubwa. (Makofi).

MHE. FATMA A. MIKIDADI: Mheshimiwa Naibu Spika, nataka kufahamu kwamba ule umeme ambao unatoka Songosongo kwenda Dar-es-Salaam, ambao uliahidiwa kwamba utapita katika vijiji vya Somanga, Njenga, Njia Nne, Tungi, Nangurukuru, Rufiji na Kilwa Mjini, mpaka sasa haujagawiwa bado; tatizo liko wapi? (Makofi).

NAIBU SPIKA: Sijui, lakini lilikuwa swali la kisekta, lakini labda Waziri Mkuu, unaweza kujibu hilo.

WAZIRI MKUU: Mheshimiwa Naibu Spika, kama ulivyosema. Kusema kweli ni swali la kisekta zaidi, lakini ninachoweza kumuahidi tu mama Mikidadi ni kwamba, jambo hili tumekuwa tukilihangaikia kwa muda mrefu kidogo, hatujafikia mwisho kwa maana ya kujaribu kufanya juhudi zile za kutoa umeme kwa maeneo yale ambako line zile zitakuwa zinapita. Lakini pengine ili uweze kupata maelezo ya kina zaidi, ni vizuri basi nikamuomba Waziri wa Nishati na Madini, akakutana na wewe akakupa maelezo kwa kirefu kujua ni hatua zipi mpaka sasa zimefikiwa. (Makofi).

MHE. YAHYA KASSIM ISSA: Mheshimiwa Naibu Spika, napenda kumuuliza Mheshimiwa Waziri Mkuu. Katika Katiba ya Jamhuri ya Muungano, Ibara ya 4 (3) kwenye Nyongeza ya kwanza, mambo ya Muungano, jambo la pili ni Mambo ya Nchi za Nje. Lakini katika Katiba hiyo, Wizara ya Mambo ya Nje na Ushirikiano wa Kimataifa, ambayo kinyume na nyongeza ya kwanza. Kwanza hapo anakubaliana na mimi kwamba ushirikiano wa Kimataifa haumo kwenye Katiba? Na kama ni hivyo, haoni kwamba ni uvunjaji wa Katiba ya nchi? 

WAZIRI MKUU: Mheshimiwa Naibu Spika, sina hakika hasa ndugu yangu Yahya, anataka kupata nini kwa swali lake hili. Lakini Wizara yetu ya Mambo ya Nje na Ushirikiano wa Kimataifa, kama jina linavyosema, ndio Wizara inayoiwakilisha nchi hii katika masuala yoote yanayohusiana na Taifa letu. Sasa kama ndani ya Katiba pengine unaona halimo, na kwa maana hiyo sina hakika ulitaka kusema nini; lakini bado mimi ninasema Wizara hii ndio itaendelea kusimamia mambo yote yanayohusiana na nchi yetu tunapokuwa tunashughulika na mataifa mengine. 
MHE. YAHYA KASSIM ISSA: Mheshimiwa Naibu Spika, kwa kuwa sisi tunafuata Katiba na Katiba ni maandishi, sio maneno. Huoni kwamba hilo ni kosa kwamba, kuweza kuingiza kitu na ndani ya Katiba hamna. Na kama hamna, huoni kwamba Zanzibar inakosa kuingia katika Mashirikiano ya Kimataifa ambayo inakosa haki zake wakati ndani ya Katiba hamna? (Makofi).

WAZIRI MKUU: Mheshimiwa Naibu Spika, Mheshimiwa Yahya, kama ni hivyo, basi si mjaribu kuingia huko mnakotaka kwenda? Maana kama ni rahisi hivyo, jaribu tu halafu baadaye ndio tutaona kama mko sahihi au hapana. (Makofi/Kicheko).

NAIBU SPIKA: Actually, jina hilo linajaribu kueleza kazi za Wizara ya Mambo ya Nje, sio kwamba ni jina linalojitegemea. Tunaendelea na Mheshimiwa Mohammed Habib Mnyaa.

MHE. MOHAMMED HABIB MNYAA: Mheshimiwa Naibu Spika, ninashukuru. Mheshimiwa Waziri Mkuu, Mheshimiwa Rais, alisema mafisadi wafichuliwe. Wafanyakazi wa Maji Mbeya, wamefichua mafisadi, wakamuandikia Mheshimiwa Rais, pamoja na wewe Mheshimiwa Waziri Mkuu kuata nakala. Je, ni kwa nini mpaka sasa hivi hatua hazijachukuliwa? 

NAIBU SPIKA: Enhee! Na wewe walikupa nakala eeh? Mheshimiwa Waziri Mkuu. (Kicheko)

WAZIRI MKUU: Mheshimiwa Naibu Spika, Mheshimiwa Mnyaa, ungekuwa na nia njema ungekuwa umenipa hiyo nakala na mimi nikaipitia. Mimi sijaiona hiyo barua unayoisema, na sina hakika wameituma lini na sijui wamefichua ufisadi gani. Kwa hiyo kwa kweli kazi unayonipa sasa ni kukuomba, kama una nakala hiyo, nipe. Ili niweze kufuatilia na kuona ni hatua gani zinaweza kuchukuliwa. (Makofi).

NAIBU SPIKA: Nguvu za giza. Mheshimiwa Mnyaa, swali la nyongeza. (Makofi/Kicheko).
MHE. MOHAMMED HABIB MNYAA: Mheshimiwa Naibu Spika, nitampa hiyo nakala Mheshimiwa Waziri Mkuu. 

NAIBU SPIKA: Sasa kama mwenyewe hajapata, tena wewe vipi! Haya, tunaendelea, tunategemea, hii ni ahadi ya ndani ya Bunge, Kwa hiyo tutapenda kujua hiyo nakala ikikabidhiwa. Mheshimiwa Ali Jacob Shibiliti, swali linalofuata.

MHE. JACOB D. SHIBILITI: Mheshimiwa Naibu Spika, ninaitwa Jacob Shibiliti, sio Ali. Mheshimiwa Waziri Mkuu, lipo tatizo la Madaktari Bingwa, kukimbilia nje kwa sababu ya maslahi, lakini wapo Madaktari Bingwa wengine wanabaki hapa nchini na kutumia uzalendo wao kuwahudumia Watanzania. Wewe Mheshimiwa Waziri Mkuu, tarehe 27/05/2008 uliwatembelea pale Muhimbili – MOI, na ulijionea kazi iliyokuwa inafanywa na Madaktari Bingwa kuhusu upasuaji wa moyo, chini ya Daktari Mahalu. Na sasa hivi zaidi ya watu 100, wamehudumiwa hapa Tanzania na hawa wazalendo. Je, Mheshimiwa Waziri Mkuu, Serikali inasemaje kwa uzalendo wa Madaktari hao Bingwa, ambao wameokoa mamilioni ya pesa, badala ya kupeleka watu nje ya nchi, kuwapa motisha? (Kicheko).

WAZIRI MKUU: Mheshimiwa Naibu Spika, kwanza naomba nimshukuru sana Mheshimiwa Shibiliti, kwa kuleta swali hili zuri, na niharakishe kusema kwamba, mimi ninaomba kwa niaba ya Serikali, kwanza niwapongeze sana Wataalamu wetu wanaotoa tiba katika Taasisi ya Mifupa pale Dar-es-Saalam. Wanafanya kazi nzuri sana. (Makofi).

Mheshimiwa Naibu Spika, ni kweli kabisa kama anavyosema Mheshimiwa Shibiliti, kwamba kwa muda mrefu tumekuwa tunapeleka wagonjwa nje. Hasa tunapozungumza wagonjwa wanaokwenda nje kwa sehemu kubwa ni wale ambao wanahitaji rufaa ya ngazi ya juu zaidi kuliko uwezo tulionao katika hospitali zetu. Na magonjwa makubwa yanayowapeleka nje kundi hili, zaidi ni magonjwa ya moyo, na kabla hatujaanzisha Taasisi ya Mifupa, ilikuwa ni pamoja na matatizo ya mifupa. Lakini kwa juhudi za Serikali, kupitia Wizara ya Afya na Ustawi wa Jamii, suala la matatizo ya mifupa kwa sehemu kubwa sasa yanahudumiwa hapa nchini. Kwa kweli mimi ninawapongeza sana, na nimepata nafasi ya kwenda pale, nimeona kazi ni nzuri sana. (Makofi).

Mheshimiwa Naibu Spika, baada ya kuwa tumechukua ile hatua ya kwanza, tumekwenda kwenye hatua ya pili ambayo tumeianza mwaka 2006, baada ya kuunda Kamati Maalum ya Wataalam, Madaktari. Kazi iliyofanyika kwanza ilikuwa ni kujifunza kuona ni namna gani tunaweza tukaanzisha upasuaji mkubwa wa moyo. Tulikuwa tunafanya upasuaji mdogo, lakini mkubwa ilikuwa si rahisi kwa sababu inataka kidogo muwe na Madaktari waliobobea sana. 

Mheshimiwa Naibu Spika, kazi ile imefanyika vizuri sana na kuanzia mwaka jana mwezi Mei, tukaanza kutoa kwa mara ya kwanza, upasuaji mkubwa wa moyo. Kwa hiyo ni kweli kabisa anachokisema Mheshimiwa Shibiliti, na mpaka mwaka huu ninavyozungumza hapa tayari wameshafanya upasuaji wa wagonjwa 105. Kwa hiyo ni jitihada kubwa na nzuri sana, ingawa 15 kati ya hao 105, walipoteza maisha, jambo ambalo katika mazingira ya fani kubwa kama hizi ni la kawaida. Kwa hiyo ninataka nikubaliane naye na nilipofanya ziara nilisema haya, kwamba Serikali itajitahidi kuona ni namna gani tunaweza tukaweka mfumo wa motisha utakaoweza kuwafanya wapende kufanya kazi hii kwa sababu ni kazi ngumu. Kwa hiyo Mheshimiwa Shibiliti, nataka nikuhakikishie kwamba kazi hii tutaifanya. Tumeanza mwezi Mei upasuaji, kwa hiyo sasa ni kama mwaka mmoja na zaidi kidogo na juhudi hizi za kujaribu kuona tufanye nini zimeshaanza. (Makofi).

Mheshimiwa Naibu Spika, kwa hiyo mimi imani yangu ni kwamba Serikali imesikia na kwa sababu ilishaanza kulifanyia kazi, tutafika mahali pazuri na tutawaweka watu hawa katika hali ambayo ni ya kuwatia moyo zaidi. Lakini narudia kwa kweli, ninawapongeza sana. Na mimi ninataka niwaombe Waheshimiwa Wabunge, mkipata muda mwende mkaone kazi nzuri inayoendeshwa pale, katika juhudi za kujaribu kujitegemea kama Sekta ya Afya. 


MHE. LUCAS L. SELELII: Mheshimiwa Naibu Spika, nakushukuru sana. Sisi wote tunapoapa huwa tunaapa kuilinda na kuitetea Katiba. Naamini kabisa na wenzetu wa Baraza la Wawakilishi nao huapa na kuitetea Katiba. Hivi karibuni kumekuwa na maneno ya kuchokonoa Muungano ambayo yamekuwa yakisemwa na wajumbe wa Baraza la Wawakilishi na mara nyingine yakiletwa na viongozi Waandamizi wa Serikali ya Mapinduzi Zanzibar. Lakini sio Rais, sio Makamu wa Rais na hata Waziri Mkuu na Rais wa Zanzibar wote wako kimya. Je, Waziri Mkuu huoni haya maneno ni ya uchochezi ya kuashiria kuvunja Muungano?


WAZIRI MKUU: Mheshimiwa Naibu Spika, nimekuwa nalisubiri swali hili lakini nilidhani lingetoka kwa rafiki zangu akina Mnyaa, lakini safari hii wamenyamaza kimya, kwa hiyo inaashiria kama walishabikiashabikia yale yaliyotokea. Lakini namshukuru sana Mheshimiwa Selelii kwa kuleta swali hili. (Makofi).


Mheshimiwa Naibu Spika, mimi niseme kwamba kama watu mlipata nafasi ya kusikiliza hotuba ya Rais wetu wa Jamhuri ya Muungano wa Tanzania, Mheshimiwa Jakaya Mrisho Kikwete, tarehe 26 Aprili 2009. Mambo mengine kama haya anayosema Mheshimiwa Selelii, wala hayana sababu yoyote ya kujitokeza. Msingi wa yote mnayoyasikia ni suala la mafuta na gesi asilia. Suala la mafuta na gesi asilia liliridhiwa na pande zote mbili mwaka 1968 na liko kwenye Katiba yetu ya Jamhuri ya Muungano wa Tanzania. Siku ile Rais alisema: “Jamani tusizungumze suala la mafuta kama vile mafuta yamepatikana, mafuta hayajapatikana,’’ na  akasema ; “ inawezekana wala yasipatikane”.
Mheshimiwa Naibu Spika, sasa kama ni hivyo kwa nini tuanze kutupiana maneno makali na mengine pengine, hata kuyasikiliza yanatia uchungu sana. Lakini akaendelea kutuasa Watanzania akasema, “Hili halina tatizo ni moja kati ya mambo ambayo tulikuwa tumesema yaachwe yazungumzwe chini ya Kamati ya Mheshimiwa Makamu wa Rais na lilishaanza kuzungumzwa.’’ Lakini vile vile akasema; “ jambo hili si kwamba limeachwa tu, iko Kamati iliyoundwa kwa ridhaa ya pande zote mbili, tukamteua Mshauri wa kutushauri juu ya jambo hili na tarehe 23 Juni, 2009 taarifa ile imewasilishwa Serikali ya Mapinduzi Zanzibar na Serikali ya Jamhuri ya Muungano wa Tanzania.’’ 

Mheshimiwa Naibu Spika, mimi nilidhani busara nzuri ilikuwa ni Serikali mbili kupitia hiyo taarifa, tukaona kilichomo, na kwa kweli kama alivyosema Rais, kama hapana budi jambo hili kulinyofoa kutoka kwenye orodha ya Muungano, lina ugumu gani. Kubwa mnakaa mnafuata utaratibu, mnakubaliana kwa dhati kabisa kama mnataka kulitoa, mnalitoa. Lakini kama anavyoshangaa Mheshimiwa Selelii, hata mimi nilishangaa, maana tumeambiwa huku wakoloni, tukaambiwa ni wezi wa mchana. Kwa hiyo mimi nasema haya ni matamshi mengine ambayo yanatia simanzi kusema kweli, hakuna sababu ya kufikishana hapo.
Mheshimiwa Naibu Spika, Mheshimiwa Selelii anasema mbona hamjasema jambo? Sasa leo umeniambia na mimi nimesema mawazo yangu, lakini ni Kiongozi ndani ya Serikali. Mimi imani yangu ni kwamba Watanzania tutaendelea kuuenzi Muungano huu. Ni Muungano mzuri kwa maana kwamba umeunganisha pande zetu mbili. Na mimi kila siku najiuliza iko siku tutafarakana tuuvunje, lakini tukiuvunja, muwe na uhakika matokeo yake ni wapi kutaathirika zaidi. (Makofi)

Mheshimiwa Naibu Spika, kama yako matatizo kama alivyosema Mheshimiwa Rais, bora kukaa mkaendelea kuzungumza, mtayamaliza, kubwa tuendeleze huu udugu ambao umejengwa kwa kipindi kirefu sana. Mimi matumaini yangu ni kwamba Rais aliyasikia, Rais Mzee wetu wa Zanzibar naye aliyasikia, naamini litapata ufumbuzi kwa maana labda kwenda kwenye Chama, au viongozi hao wawili watakutana watalizungumza, na mimi nina hakika litakwisha vizuri. 

MHE. SIJAPATA F. NKAYAMBA: Mheshimiwa Naibu Spika, nakushukuru, swali kwa Waziri Mkuu. Kwa kuwa Mkoa wa Kigoma, Wilaya ya Kigoma Vijijini, ambayo iko katika Jimbo la Kigoma Kaskazini, kuna Vijiji ambavyo viko kando kando ya Ziwa Tanganyika, ambavyo ni Mtanga, Mwamgongo, Kiziba, Zache, Kagunga na vinginevyo. Kuna watu ambao walihisiwa kuwa ni wakimbizi, wakashikwa wakapelekwa wakawekwa ndani kama miaka miwili hivi, wakati Uhamiaji wanawachunguza kama ni wakimbizi au la. Baada ya muda huo kupita, wale watu wakatolewa ndani, wakaambiwa sio wakimbizi ni Watanzania. 

Mheshimiwa Naibu Spika, lakini sasa hivi ninavyozungumza kadi zao za Chama pamoja na Stashahada za kupigia kura bado ziko Uhamiaji. Je, Mheshimiwa Waziri Mkuu, anawaambiaje? 

NAIBU SPIKA: Aah! Mheshimiwa Waziri Mkuu. Hili swali wameshindwa kuongea na Waziri Masha! Haya Mheshimiwa Waziri Mkuu.

WAZIRI MKUU: Mheshimiwa Naibu Spika, lakini kwa vile dada yangu Nkayamba, acha nijaribu kulijibu. Je, Waziri Mkuu, unasemaje? (Makofi).

Mheshimiwa Naibu Spika, Waziri Mkuu anasema, lete majina ya hao watu, niambie wako wapi, mimi nitawasilisha kwa Mkuu wa Mkoa, tutalifuatilia, na mimi nina hakika tutapata ukweli wa jambo hili ukoje. (Makofi).

MHE. GODFREY W. ZAMBI: Mheshimiwa Naibu Spika, nina swali kwa Waziri Mkuu. Mheshimiwa Waziri Mkuu, Serikali ilianza kubinafsisha mali zake mbalimbali tangu miaka ya 90. Moja ya mali zilizobinafsishwa ni shamba la Magamba, ambalo liko kule Mbozi na lina ukubwa wa eka 12,051; nimekuwa naiomba Serikali iwape wananchi shamba hilo kwa sababu ya uhaba wa ardhi uliopo Mbozi. Lakini pia juzi juzi Kamati ya Hesabu za Mashirika ya Umma, ilishauri Serikali itoe shamba hilo kwa wananchi wa wilaya Mbozi, hususan wale wa Tarafa ya Igamba. 

Mheshimiwa Naibu Spika, na shamba hilo lilitangazwa kubinafsishwa tangu mwaka 1996, mpaka leo hamna hatua zozote za maana zilizochukuliwa. Mheshimiwa Waziri Mkuu, unawaeleza nini wana-Mbozi, kwamba ni nini hatima ya shamba hili?

WAZIRI MKUU: Mheshimiwa Naibu Spika, labda nimsihi tu Mheshimiwa Zambi ndugu yangu, kwamba hebu tuonane kati yangu, wewe, tuunganishe na Wizara ya Kisekta inayohusika, tuliangalie suala hili kwa karibu halafu tukubaliane namna ya kufanya. Kwa sababu bado mimi naamini kama limekaa kwa kipindi chote hicho, ipo haja ya kuchukua hatua mapema zaidi. Ni suala la kukubaliana tu kama eneo lote linahitajika kwa matumizi ya wananchi au tungeweza kubakiza eneo fulani kwa matumizi mengine ambayo sasa tunajaribu kutaka suala la Kilimo Kwanza lijikite. Kwa hiyo nina uhakika tukikaa pamoja na Wizara ya Kisekta, tunaweza kupata ufumbuzi wa tatizo hilo. Na mimi ninakuahidi tutalishughulikia kwa haraka sana, mara tu tukishakaa pamoja. (Makofi).

MHE. JUMA H. KILLIMBAH: Mheshimiwa Naibu Spika, asante sana kwa kunipa nafasi ili nimuulize swali Mheshimiwa Waziri Mkuu. Mheshimiwa Waziri Mkuu, bajeti ya mwaka huu wa 2009/2010, Serikali iliridhia misamaha ya kodi kwa Taasisi za dini. Na iliridhia baada ya kupata kilio kutoka kwa jamii na kupata kilio kutoka kwa Taasisi zenyewe. Lakini kwa kuwa, Mheshimiwa Waziri Mkuu, Taasisi hizi zimekuwa zikitoa huduma za kijamii na zimekuwa zikitoa huduma za kijamii hasa kwa masuala ya afya na elimu, lakini huduma yenyewe imekuwa ghali sana kwa watumiaji. (Makofi).

Sasa naomba niulize kwamba baada ya kuridhia kwamba hiyo misamaha ya kodi, Serikali ipo tayari kukutana na hizi taasisi za dini ili kuzishauri zikapunguza gharama za huduma kwa watumiaji ili iwe nafuu kwa watumiaji? (Makofi)

WAZIRI MKUU: Mheshimiwa Naibu Spika, tulichofanya kama Serikali na kwa kweli matokeo ya mjadala hapa Bungeni kwa sehemu kubwa ni kwamba vyombo hivi kwa maana ya mashirika yasiyo ya kiserikali na taasisi mbalimbali za madhehebu ya dini wamekuwa wakiendesha shughuli hizi za kutoa huduma kwa jamii kwa mifumo mbalimbali. Na wamekuwa kwa muda mrefu wanapata msamaha katika maeneo fulani fulani, sasa Serikali ilibaini kwamba kuna baadhi ya misamaha ambayo inatumiwa vibaya na ndiyo ikaamua kuchukua hatua kwamba tuondoe baadhi ya misamaha ili iwe ni kama fundisho kwao lakini wote ni mashahidi mlisema hapa tutakuwa tunawaadhibu walio wengi na ndiyo maana Serikali ikarejesha tena maamuzi ya awali kwamba tuendelee na misamaha. 

Bado, mimi naamini kwa dhati kabisa kwamba unapolinganisha kwa mfano huduma unayoipata kwenye hospitali ya mtu binafsi na huduma utakayokwenda kuipata kutoka kwenye vyombo hivi, gharama zake ni nafuu zaidi kuliko kwa mtu binafsi huo ndiyo ukweli. Kwa hiyo msamaha si kwamba unawezesha sasa bei ya madawa iweze kushuka kiasi ambacho unadhani tunaweza wote tukaishabikia hapana, mimi ninaamini bado huduma yao nzuri na tuwatie moyo waendelee kuitoa lakini na mimi nitaendelea kuwahasa kwamba wako baadhi yao wachache ambao wanaweza kuwa pengine wanafanya mambo kama haya na naamini wananisikia wajaribu kwa kweli kusikiliza kilio chako na kilio cha Watanzania kwa ujumla, lakini kazi yao kwa ujumla ni nzuri na ni vizuri tukaendelea kuienzi. (Makofi)

MHE. VEDASTUS M. MANYINYI: Mheshimiwa Naibu Spika, nashukuru kwa kunipa nafasi niweze kumuuliza Mheshimiwa Waziri Mkuu, Mheshimiwa Waziri Mkuu kwanza napenda kuchukua nafasi hii kuipongeza Serikali kwa kupeleka vituo vya polisi katika karibu maeneo mbalimbali ikiwemo karibu katika kila kata kwa ajili ya kulinda usalama wa raia na mali zao. Lakini Mheshimiwa Waziri Mkuu hawa polisi kwa kuwepo kule karibu muda wote yapo mambo au migongano midogo midogo inayojitokeza ambayo ni pamoja na kuwa-harass wananchi lakini kubwa zaidi na ambalo ni baya ni kwamba inapofika usiku vile vituo vyote vya polisi kuanzia saa moja unakuta vimefungwa, na kwa kuwa vimefungwa, unapotokea uhalifu usiku sasa wananchi wanashangaa kwamba wakati wa mchana polisi wanaonekana sana, lakini wakati wa usiku wanapata matatizo na polisi hawapo. 

Sasa ningependa kufahamu Mheshimiwa Waziri Mkuu Serikali yako imejipangaje, kuhakikisha kwamba wale polisi hawapo mchana tu isipokuwa na usiku vilevile kuhakikisha kwamba ujambazi ule unaondelea kule unaondokana na wananchi waendelee kuishi kwa amani?

WAZIRI MKUU: Mheshimiwa Naibu Spika, naomba nimshukuru sana Mheshimiwa Manyinyi kwa swali hili, lakini nafikiri tungeanzia kwanza kwa kulipongeza sana Jeshi la Polisi jamani wanajitahidi sana, na hasa katika mazingira ambayo wanafanya kazi. (Makofi)

Tatizo ninaloliona kubwa ni kwamba bado ni wachache sana unaweza ukaenda kwenye vituo vingine unamkuta pengine polisi mmoja au wawili kwa hiyo katika mazingira ya aina hiyo ni kweli kabisa anachokisema Mheshimiwa Manyinyi unaweza kupata tatizo la kuwa na uhakika wa kuwepo askari kituoni pale mchana na usiku kucha.
Kwa hiyo katika vituo vidogo vidogo sehemu nyingi ni kweli lipo tatizo, lakini katika vituo vingine vikubwa wilaya hasa tatizo hilo kwa sehemu kubwa halipo kabisa. Kwa hiyo mimi nikuombe tu Mheshimiwa Manyinyi kwamba kadri uwezo utakavyokuwa unaongezeka wa kuongeza idadi ya polisi katika vituo naamini hii rai yako itaendelea kutekelezwa, lakini nataka niwaombe vilevile kupitia Wizara ya Mambo ya Ndani ya Nchi katika maeneo yale ambako inaonekana tatizo hili la ujambazi ni kubwa, tufanye juhudi tuweze kuongeza askari kidogo katika maeneo hayo ili kuwezesha kuwepo mzunguko wa kutosha wa ulinzi wakati wa mchana na usiku.

NAIBU SPIKA: Natumia muda wa matangazo wa mwanzo.

MHE. MZEE NGWALI ZUBEIR: Mheshimiwa Naibu Spika, nashukuru kwa kunipatia nafasi hii, zipo sera za elimu ya ufundi, elimu za juu, hizi ni sera ambazo zinataka kuunganishwa sasa hivi na kufanyiwa marekebisho. Je, hatuoni ni wakati muafaka hivi sasa na sera ya muungano wa elimu ya juu ikawa pamoja?

WAZIRI MKUU: Mheshimiwa Naibu Spika, naomba nimjibu Mheshimiwa Mzee Ngwali Zubeir swali lake kama ifuatavyo, nachelea kulijibu haraka haraka kwamba ndiyo kwa sababu kidogo linahitaji mawazo kidogo ya sekta tuweze kuona uwezekano wake ukoje. Lakini mimi nadhani ni ushauri acha tuuchukue. Namkabidhi Waziri mwenye uhusika aone kama hilo linawezekana na faida na hasara zake zinaweza kuwa ni nini. Kwa hiyo nadhani tulipokee tulifanyie kazi kwanza. 

NAIBU SPIKA: Waheshimiwa Wabunge kipindi cha maswali kwa Waziri Mkuu kimekwisha naomba nichukue nafasi hii kwa niaba yenu kumshukuru Waziri Mkuu kwa umakini wa kuulizwa maswali hata mengine yanafanana ya kisekta sekta hivi ambayo kanuni zetu zinasema hayo tuwaachie wenyewe Waziri Mkuu aulizwe ya kisera. Lakini tunakushuru hata hayo umeweza kuyajibu asante sana. (Makofi)

